
Isu tingkah laku seksual dalam kalangan remaja berisiko di Malaysia 

semakin membimbangkan dan memerlukan pendekatan pendidikan 

yang lebih holistik serta berteraskan nilai Islam. Pendekatan pendidikan 

seksual dan reproduktif sedia ada didapati masih kurang 

mengintegrasikan dimensi keagamaan dan moral secara menyeluruh, 

khususnya dalam aspek pembentukan kawalan diri dan tingkah laku 

beretika. Oleh itu, kajian ini bertujuan untuk mencadangkan satu 

kerangka pendidikan seksual dan reproduktif berasaskan Maqasid 

Syariah yang sesuai bagi remaja berisiko di Malaysia. Kajian ini 

menggunakan pendekatan kualitatif berbentuk konseptual melalui 

analisis dokumen terhadap literatur akademik, dasar nasional, serta 

prinsip Maqasid Syariah dengan menggunakan kaedah analisis tematik. 

Dapatan kajian menunjukkan wujudnya jurang yang ketara dalam 

pendekatan pendidikan sedia ada, khususnya dari segi integrasi 

pembangunan spiritual, pembentukan akhlak, dan kawalan tingkah laku 

berasaskan nilai. Sehubungan itu, kajian ini mencadangkan satu 

kerangka komprehensif yang berasaskan lima elemen utama Maqasid 

Syariah iaitu hifz al-din (pemeliharaan agama), hifz al-nafs 

(pemeliharaan nyawa), hifz al-‘aql (pemeliharaan akal), hifz al-nasl 

(pemeliharaan keturunan), dan hifz al-mal (pemeliharaan harta). 

Kerangka ini berfungsi sebagai panduan berstruktur dalam 

pembangunan kandungan serta pendekatan pedagogi pendidikan 

seksual dan reproduktif. Kesimpulannya, integrasi prinsip Maqasid 

Syariah dalam pendidikan seksual dan reproduktif berpotensi besar 

dalam membentuk pembangunan sahsiah remaja secara holistik serta 

mengurangkan tingkah laku seksual berisiko. Kerangka yang 

dicadangkan juga memberikan implikasi praktikal kepada pembuat 

dasar, pendidik, dan pihak berkepentingan dalam menangani cabaran 

remaja berisiko di Malaysia. 

 Abstract: 

 The issue of sexual behaviour among at-risk adolescents in Malaysia is 

increasingly alarming and calls for a more holistic educational approach 

grounded in Islamic values. Existing sexual and reproductive education 

frameworks remain insufficient in integrating religious and moral 

dimensions, particularly in fostering self-regulation and ethical 

behaviour. Therefore, this study aims to propose a Maqasid Syariah-

based framework for sexual and reproductive education tailored for at-

risk adolescents in Malaysia. This study adopts a qualitative conceptual 

approach through document analysis of academic literature, national 

policies, and Maqasid Syariah principles using a thematic analytical 

method. The findings reveal significant gaps in current educational 

approaches, particularly in the integration of spiritual development, 

moral formation, and value-based behavioural control. Accordingly, 

this study proposes a comprehensive framework grounded in the five 

essential elements of Maqasid Syariah: hifz al-din (protection of 

religion), hifz al-nafs (protection of life), hifz al-‘aql (protection of 

intellect), hifz al-nasl (protection of lineage), and hifz al-mal (protection 

of wealth). This framework serves as a structured guide in designing 

educational content and pedagogical approaches. In conclusion, the 

integration of Maqasid Syariah principles into sexual and reproductive 

education has strong potential to holistically develop adolescents and 

mitigate risky sexual behaviours. The proposed framework also offers 

practical implications for policymakers, educators, and relevant 

stakeholders in addressing the challenges faced by at-risk youth in 

Malaysia. 

Pengenalan 

 

Remaja merupakan aset penting negara dan bakal menjadi pemangkin kepada pembangunan 

masyarakat pada masa hadapan. Namun demikian, dalam era globalisasi serta perkembangan 

teknologi digital yang semakin pesat, golongan remaja kini berhadapan dengan pelbagai 

cabaran sosial yang kompleks, khususnya berkaitan tingkah laku seksual berisiko. Pendedahan 

tanpa kawalan terhadap media sosial, akses kepada kandungan pornografi digital, pengaruh 

rakan sebaya, serta kelemahan institusi kekeluargaan telah menyumbang kepada peningkatan 

gejala sosial seperti pergaulan bebas, kehamilan luar nikah, pembuangan bayi, dan jangkitan 

penyakit kelamin dalam kalangan remaja di Malaysia (Ahi et al., 2025; Gun et al., 2025; Tohit 

et al., 2025). Situasi ini menunjukkan bahawa remaja masa kini semakin terdedah kepada 

pelbagai bentuk risiko sosial dan moral yang boleh menjejaskan kesejahteraan psikologi, 

pembentukan sahsiah, serta masa depan mereka sebagai generasi pewaris negara. 

 

Dalam konteks ini, pendidikan seksual dan reproduktif dilihat sebagai satu mekanisme penting 

dalam usaha mendidik remaja mengenai aspek kesihatan seksual, keselamatan diri, hubungan 

sosial, serta tanggungjawab moral. Pendidikan ini bukan sahaja bertujuan meningkatkan 

pengetahuan berkaitan kesihatan reproduktif, malah berperanan sebagai medium pencegahan 

terhadap perlakuan seksual berisiko dan penyebaran penyakit seksual (Ketting et al., 2021; 

Roselina & Muhammad, 2023). Di Malaysia, pelaksanaan pendidikan seksual dan reproduktif 

telah diperkenalkan secara formal melalui Pendidikan Kesihatan Reproduktif dan Sosial 

(PEERS) dalam sistem pendidikan negara. Walau bagaimanapun, beberapa kajian mendapati 

bahawa pendekatan sedia ada masih bersifat fragmented dan lebih tertumpu kepada aspek 

biologikal serta pencegahan risiko semata-mata, tanpa memberi penekanan yang mencukupi 

terhadap pembangunan spiritual, pembentukan akhlak, dan kawalan tingkah laku berasaskan 

nilai agama (Amin & Fariduddin, 2023; Hazariah et al., 2021; Shibuya et al., 2023). 

 

Selain itu, pelaksanaan pendidikan seksual reproduktif di Malaysia turut berhadapan dengan 

pelbagai cabaran budaya dan sosial. Topik seksualiti masih dianggap tabu dalam sebahagian 

masyarakat sehingga menyebabkan komunikasi antara ibu bapa, guru, dan remaja berkaitan 

pendidikan seksual berlaku secara terbatas dan tidak terbuka (Ding et al., 2025; Gun et al., 

2025). Keadaan ini menyebabkan sebahagian remaja lebih cenderung mendapatkan maklumat 

daripada sumber yang tidak sahih seperti media sosial, internet, dan rakan sebaya, yang 

akhirnya mendedahkan mereka kepada pengaruh negatif serta salah faham terhadap konsep 

seksualiti yang sihat dan beretika (Anggraini et al., 2025; Andamon et al., 2025). Oleh itu, 

terdapat keperluan mendesak untuk membangunkan satu pendekatan pendidikan seksual 

reproduktif yang lebih holistik, sistematik, dan selaras dengan nilai agama serta budaya 

masyarakat Islam di Malaysia. 

 

Sehubungan itu, Maqasid Syariah dilihat sangat relevan untuk dijadikan asas dalam 

pembangunan pendidikan seksual reproduktif yang lebih menyeluruh. Maqasid Syariah yang 

menekankan pemeliharaan agama (hifz al-din), nyawa (hifz al-nafs), akal (hifz al-‘aql), 

keturunan (hifz al-nasl), dan harta (hifz al-mal) bukan sahaja berfungsi sebagai kerangka 

hukum, malah menjadi panduan dalam pembentukan kesejahteraan insan secara holistik (Huda 

Zaim et al., 2020; Sari & Sari, 2025). Pendekatan ini mampu membantu membentuk kawalan 

diri, kesedaran moral, nilai etika, dan tanggungjawab sosial dalam kalangan remaja agar 

mereka dapat membuat keputusan yang lebih rasional dan berlandaskan syariah dalam 

menghadapi cabaran seksualiti semasa. 

 

Walaupun terdapat pelbagai kajian berkaitan pendidikan seksual dan reproduktif, masih 

terdapat kekurangan kajian yang membangunkan satu kerangka pendidikan seksual reproduktif 

berasaskan Maqasid Syariah secara khusus bagi konteks remaja berisiko di Malaysia. 

Kebanyakan pendekatan sedia ada lebih menumpukan kepada aspek kesihatan awam dan 

pencegahan sosial tanpa mengintegrasikan dimensi spiritual, psikososial, dan pembangunan 

sahsiah secara menyeluruh. Justeru, kajian ini bertujuan untuk mencadangkan satu kerangka 

pendidikan seksual reproduktif berasaskan Maqasid Syariah bagi remaja berisiko di Malaysia. 

Kerangka yang dicadangkan diharapkan dapat menjadi panduan yang lebih sistematik dan 

komprehensif dalam usaha menangani tingkah laku seksual berisiko, di samping 

memperkukuhkan pembangunan jati diri, sahsiah, dan akhlak remaja selaras dengan perspektif 

Islam dan keperluan masyarakat kontemporari. 

 

Sorotan Literatur 

 

Pendidikan Seksual Reproduktif dalam Kalangan Remaja 

 

Pendidikan Seksual Reproduktif merupakan satu proses pendidikan berasaskan kurikulum 

yang merangkumi aspek kognitif, emosi, fizikal, sosial, dan moral berkaitan seksualiti manusia. 

Pendidikan ini bertujuan memperkasakan remaja dengan pengetahuan, kemahiran, dan nilai 

yang diperlukan bagi memastikan kesejahteraan kesihatan reproduktif serta pembentukan 

tingkah laku seksual yang bertanggungjawab (Ketting et al., 2021; Shibuya et al., 2023). Dalam 

konteks global, pendidikan seksual komprehensif dilihat sebagai antara pendekatan paling 

berkesan dalam mencegah kehamilan remaja, penyebaran penyakit jangkitan seksual, dan 

eksploitasi seksual terhadap golongan muda (Roselina & Muhammad, 2023). 

 

Di Malaysia, pendidikan seksual reproduktif dilaksanakan melalui Pendidikan Kesihatan 

Reproduktif dan Sosial (PEERS) yang diintegrasikan dalam sistem pendidikan sekolah. Selain 

itu, kerajaan turut memperkenalkan pelbagai inisiatif kesihatan reproduktif seperti klinik mesra 

remaja bagi meningkatkan akses kepada maklumat dan perkhidmatan kesihatan seksual (Lee 

et al., 2022; Tohit et al., 2025). Walau bagaimanapun, beberapa kajian mendapati bahawa tahap 

pengetahuan berkaitan kesihatan seksual dan reproduktif dalam kalangan remaja di Malaysia 

masih berada pada tahap yang kurang memuaskan, khususnya dalam aspek perlindungan diri, 

hubungan sihat, dan kesedaran moral berkaitan seksualiti (Ahi et al., 2025; Lee et al., 2022). 

Selain itu, pelaksanaan pendidikan seksual di Malaysia turut berhadapan dengan pelbagai 

cabaran budaya dan sosial. Topik seksualiti masih dianggap sensitif dan tabu dalam sebahagian 

masyarakat, sekali gus menyebabkan komunikasi berkaitan seksualiti antara guru, ibu bapa, 

dan remaja berlaku secara terbatas (Ding et al., 2025; Gun et al., 2025). Guru juga sering 

menghadapi kesukaran untuk membincangkan isu seksualiti secara terbuka akibat kekangan 

budaya, agama, dan kurang latihan profesional dalam bidang tersebut (Shibuya et al., 2023). 

Akibatnya, kandungan pendidikan seksual yang disampaikan lebih tertumpu kepada aspek 

biologikal dan pencegahan risiko semata-mata tanpa memberi perhatian yang mencukupi 

terhadap dimensi emosi, spiritual, dan pembentukan akhlak remaja. 

 

Di samping itu, kelemahan komunikasi dalam institusi keluarga turut menyumbang kepada 

jurang pendidikan seksual dalam kalangan remaja. Walaupun ibu bapa mengakui kepentingan 

pendidikan seksual, kebanyakan mereka masih kurang bersedia untuk membincangkan topik 

tersebut secara terbuka kerana kekurangan pengetahuan dan kemahiran komunikasi (Gun et al., 

2025). Situasi ini menyebabkan sebahagian remaja mendapatkan maklumat berkaitan seksualiti 

daripada sumber tidak sahih seperti internet, media sosial, dan rakan sebaya yang berpotensi 

mendorong kepada salah faham dan tingkah laku seksual berisiko (Andamon et al., 2025). 

 

Secara keseluruhannya, pendidikan seksual reproduktif di Malaysia masih memerlukan 

penambahbaikan dari aspek pendekatan, kandungan, dan kaedah penyampaian agar lebih 

holistik serta selaras dengan nilai agama dan budaya masyarakat tempatan. Hal ini 

menunjukkan keperluan kepada satu kerangka pendidikan seksual yang bukan sahaja 

menekankan aspek kesihatan fizikal, tetapi turut mengintegrasikan pembangunan spiritual, 

moral, dan kawalan diri dalam kalangan remaja. 

 

Konsep Remaja Berisiko 

 

Remaja berisiko merujuk kepada golongan remaja yang terdedah kepada pelbagai bentuk 

ancaman sosial, psikologi, dan tingkah laku negatif akibat faktor dalaman dan persekitaran 

yang tidak stabil (Majid et al., 2025). Fasa remaja merupakan tempoh perkembangan yang 

kritikal kerana melibatkan perubahan fizikal, emosi, kognitif, dan sosial yang ketara. 

Kegagalan remaja mengurus perubahan ini secara positif boleh menyebabkan mereka terlibat 

dalam pelbagai bentuk salah laku sosial seperti ponteng sekolah, penyalahgunaan dadah, buli, 

pornografi, dan salah laku seksual (Abd Majid et al., 2023). 

 

Dalam perspektif Islam, konsep remaja berisiko sering dikaitkan dengan kelemahan jati diri 

atau huwiyyah yang menyebabkan remaja mudah dipengaruhi oleh budaya negatif dan 

dorongan hawa nafsu (Majid et al., 2025). Kerapuhan identiti diri, kurang penghayatan agama, 

serta kelemahan institusi keluarga menjadi faktor utama yang menyumbang kepada 

peningkatan masalah sosial dalam kalangan remaja. Selain itu, perkembangan teknologi digital 

dan akses tanpa kawalan kepada media sosial turut meningkatkan risiko pendedahan kepada 

kandungan pornografi dan budaya seksual bebas yang boleh mempengaruhi pemikiran serta 

tingkah laku remaja secara negatif (Andamon et al., 2025). 

 

Dari sudut sosiologi, penglibatan remaja dalam tingkah laku berisiko tidak boleh dilihat sebagai 

kegagalan individu semata-mata, tetapi turut dipengaruhi oleh faktor sistemik seperti 

kemiskinan, ketidakfungsian keluarga, pengabaian emosi, dan tekanan sosial (Sabarudin et al., 

2025). Remaja yang kurang mendapat perhatian, sokongan emosi, dan bimbingan moral 

daripada keluarga lebih cenderung mencari penerimaan sosial melalui kumpulan rakan sebaya 

yang negatif. Kesannya, mereka mudah terlibat dalam tingkah laku delinkuen dan berhadapan 

dengan masalah kesihatan mental seperti kemurungan, tekanan emosi, dan rendah harga diri 

(Valaitham et al., 2025). 

 

Selain itu, kekurangan pendidikan seksual yang berasaskan nilai dan kawalan diri turut 

meningkatkan risiko penglibatan remaja dalam tingkah laku seksual tidak sihat. Kajian 

menunjukkan bahawa jurang pengetahuan berkaitan kesihatan reproduktif dan seksualiti 

menyebabkan remaja lebih mudah terdedah kepada kehamilan luar nikah, penyakit kelamin, 

dan eksploitasi seksual (Anggraini et al., 2025). Oleh itu, isu remaja berisiko memerlukan 

pendekatan intervensi yang lebih menyeluruh dengan mengambil kira aspek spiritual, 

psikologi, sosial, dan pembangunan sahsiah secara holistik. 

 

Maqasid Syariah sebagai Kerangka Pendidikan Holistik 

 

Maqasid Syariah merupakan prinsip utama dalam syariah Islam yang bertujuan memelihara 

kemaslahatan manusia melalui perlindungan terhadap lima elemen asas iaitu agama (hifz al-

din), nyawa (hifz al-nafs), akal (hifz al-‘aql), keturunan (hifz al-nasl), dan harta (hifz al-mal). 

Dalam konteks pendidikan, Maqasid Syariah bukan sekadar kerangka hukum, tetapi turut 

berfungsi sebagai asas pembentukan insan seimbang yang menitikberatkan pembangunan 

spiritual, intelektual, emosi, dan sosial secara menyeluruh (Huda Zaim et al., 2020; Sari & Sari, 

2025). 

 

Pendekatan pendidikan berasaskan Maqasid Syariah menekankan pembangunan insan yang 

bukan sahaja memiliki pengetahuan, tetapi turut mempunyai kawalan diri, nilai moral, dan 

tanggungjawab sosial. Elemen hifz al-din misalnya menekankan kepentingan pendidikan 

agama dalam membentuk kesedaran spiritual dan penghayatan akhlak dalam kehidupan 

remaja. Sementara itu, hifz al-nafs dan hifz al-‘aql memberi penekanan terhadap perlindungan 

kesihatan mental dan fizikal remaja, termasuk penghindaran daripada tingkah laku yang boleh 

memudaratkan diri seperti pornografi, seks bebas, dan penyalahgunaan dadah (Mardhatillah, 

2025). 

 

Dalam aspek pendidikan seksual reproduktif, prinsip hifz al-nasl dilihat sangat relevan kerana 

menekankan pemeliharaan keturunan, maruah diri, dan kesucian institusi keluarga. Pendekatan 

ini membantu membentuk kefahaman bahawa hubungan seksual perlu dipandu oleh prinsip 

syariah, tanggungjawab moral, dan kesejahteraan sosial. Pada masa yang sama, elemen hifz al-

mal turut menekankan perlindungan remaja daripada eksploitasi seksual, pemerdagangan 

manusia, dan budaya materialistik yang boleh merosakkan kesejahteraan individu serta 

masyarakat (Masruroh & Mahmutarom, 2024). 

 

Selain itu, pendekatan Maqasid Syariah juga bersifat integratif kerana menggabungkan dimensi 

psikologi perkembangan remaja dengan nilai agama dalam proses pendidikan. Pendekatan ini 

menjadikan pendidikan agama lebih bersifat transformatif dan relevan dengan cabaran sosial 

semasa, khususnya dalam membantu remaja membina identiti diri, kawalan emosi, dan daya 

tahan moral (Huda Zaim et al., 2020). Oleh itu, Maqasid Syariah dilihat berpotensi menjadi 

asas kepada pembangunan pendidikan seksual reproduktif yang lebih holistik, beretika, dan 

berorientasikan pembangunan sahsiah remaja. 

Jurang dan Kekurangan Kajian 

 

Sorotan literatur menunjukkan bahawa pelaksanaan pendidikan seksual reproduktif di 

Malaysia masih berhadapan dengan pelbagai kelemahan dari aspek kandungan, pendekatan, 

dan integrasi nilai agama. Walaupun program Pendidikan Kesihatan Reproduktif dan Sosial 

(PEERS) telah diperkenalkan dalam sistem pendidikan negara, pendekatannya masih dilihat 

bersifat fragmented kerana disampaikan merentas pelbagai subjek dan bergantung kepada 

interpretasi guru yang berbeza (Hazariah et al., 2021). Keadaan ini menyebabkan penyampaian 

pendidikan seksual menjadi tidak konsisten dan lebih tertumpu kepada aspek biologikal serta 

pencegahan risiko semata-mata tanpa memberi perhatian yang mencukupi terhadap 

pembangunan akhlak dan pembentukan sahsiah remaja. 

 

Selain itu, beberapa kajian turut menunjukkan wujudnya percanggahan antara pendekatan 

pendidikan seksual Barat dengan nilai agama dan budaya masyarakat Islam di Malaysia 

(Masnan et al., 2025). Pendekatan yang terlalu menekankan konsep “seks selamat” dan 

penggunaan kontraseptif dilihat kurang selaras dengan prinsip Islam yang menitikberatkan 

penjagaan maruah diri, kawalan nafsu, dan kesucian institusi keluarga. Pada masa yang sama, 

stigma masyarakat terhadap topik seksualiti menyebabkan komunikasi berkaitan pendidikan 

seksual antara ibu bapa, guru, dan remaja masih berada pada tahap yang rendah (Gun et al., 

2025). 

 

Bagi kelompok remaja berisiko, intervensi sedia ada juga didapati lebih bersifat reaktif dan 

kurang memberi penekanan terhadap pendekatan psikospiritual Islam dalam proses pemulihan 

dan pembangunan jati diri remaja (Mohd Sobri & Kamsani, 2025). Kebanyakan program hanya 

memberi tumpuan kepada aspek pentadbiran, disiplin, dan pemulihan tingkah laku tanpa 

membangunkan satu model pendidikan seksual yang benar-benar mengintegrasikan aspek 

spiritual, emosi, psikologi, dan sosial secara menyeluruh. 

 

Berdasarkan sorotan kajian terdahulu, didapati masih terdapat kekurangan kajian yang 

membangunkan satu kerangka pendidikan seksual reproduktif berasaskan Maqasid Syariah 

secara khusus bagi konteks remaja berisiko di Malaysia. Oleh itu, kajian ini berusaha mengisi 

jurang tersebut dengan mencadangkan satu kerangka pendidikan seksual reproduktif yang 

mengintegrasikan elemen Maqasid Syariah secara sistematik bagi membantu membentuk 

pembangunan sahsiah, kawalan diri, dan kesejahteraan remaja secara holistik. 

 

Metodologi Kajian 

 

Kajian ini menggunakan pendekatan kualitatif berbentuk conceptual paper yang memfokuskan 

kepada pembinaan kerangka konseptual melalui analisis literatur secara mendalam. Pendekatan 

conceptual paper merupakan satu kaedah penulisan akademik yang bertujuan mengembangkan 

teori, menjelaskan konsep, serta membina model konseptual berdasarkan sintesis dan analisis 

kritikal terhadap kajian-kajian terdahulu (Reese, 2023). Berbeza dengan kajian empirikal yang 

melibatkan pengumpulan data lapangan, pendekatan ini lebih menekankan kepada 

pengintegrasian idea, teori, dan dapatan literatur bagi menghasilkan pemahaman baharu 

terhadap sesuatu fenomena kajian (Hartwell et al., 2019; Watts, 2011). 

 

Pendekatan ini dipilih kerana kajian berkaitan pendidikan seksual reproduktif berasaskan 

Maqasid Syariah bagi remaja berisiko memerlukan penggabungan pelbagai disiplin ilmu 

seperti pendidikan seksual, psikologi perkembangan remaja, kesihatan reproduktif, pendidikan 

Islam, dan Maqasid Syariah. Selain itu, sorotan literatur menunjukkan bahawa masih terdapat 

kekurangan model pendidikan seksual yang mengintegrasikan elemen Maqasid Syariah secara 

menyeluruh dalam konteks masyarakat Islam di Malaysia. Oleh itu, pendekatan conceptual 

paper dilihat sesuai untuk membangunkan satu kerangka pendidikan seksual reproduktif yang 

lebih holistik dan berorientasikan pembangunan sahsiah remaja. 

 

Proses kajian dimulakan dengan mengenal pasti isu dan permasalahan kajian berkaitan 

pendidikan seksual reproduktif dalam kalangan remaja berisiko. Seterusnya, tinjauan literatur 

dilakukan secara sistematik bagi mengenal pasti konsep, teori, dan dapatan kajian terdahulu 

yang berkaitan dengan pendidikan seksual, tingkah laku seksual remaja, Maqasid Syariah, serta 

pendekatan pembangunan sahsiah remaja (Putri et al., 2024). Berdasarkan analisis tersebut, 

penyelidik mengenal pasti jurang kajian dan seterusnya membangunkan satu kerangka 

konseptual yang menghubungkan elemen pendidikan seksual reproduktif dengan prinsip-

prinsip Maqasid Syariah. 

 

Kajian ini menggunakan kaedah analisis kandungan secara tematik (thematic content analysis) 

bagi menganalisis dan mensintesis literatur yang diperoleh. Pendekatan ini membolehkan 

penyelidik mengenal pasti tema-tema utama berkaitan kelemahan pendidikan seksual sedia 

ada, faktor risiko dalam kalangan remaja, serta elemen Maqasid Syariah yang relevan dalam 

pembangunan kerangka pendidikan seksual reproduktif. Analisis teoritikal turut dilakukan bagi 

menilai kesesuaian konsep dan teori yang digunakan sebelum kerangka konseptual 

dicadangkan (Reese, 2023). 

 

Literatur kajian diperoleh daripada beberapa pangkalan data utama seperti Scopus, Web of 

Science, Google Scholar, dan MyJurnal. Pemilihan artikel dibuat berdasarkan beberapa kriteria 

tertentu, antaranya: 

 

1. artikel berkaitan pendidikan seksual reproduktif, 

2. kajian berkaitan Maqasid Syariah dan pembangunan remaja, 

3. artikel yang memfokuskan kepada remaja berisiko, 

4. dan penerbitan dalam jurnal akademik yang relevan. 

 

Kata kunci carian yang digunakan termasuk “sexual reproductive education”, “Maqasid 

Syariah”, “at-risk adolescents”, “Islamic sexuality education”, dan “adolescent moral 

development”. Artikel yang dipilih melibatkan penerbitan antara tahun 2020 hingga 2026 bagi 

memastikan kesesuaian, kekinian, dan kerelevanan literatur dengan isu semasa kajian. Melalui 

pendekatan ini, kajian berusaha membangunkan satu kerangka pendidikan seksual reproduktif 

berasaskan Maqasid Syariah yang lebih sistematik, relevan, dan sesuai diaplikasikan dalam 

konteks remaja berisiko di Malaysia. Kerangka yang dicadangkan diharapkan dapat menjadi 

asas kepada pembangunan modul pendidikan, intervensi psikospiritual, serta pendekatan 

pembentukan sahsiah remaja yang lebih holistik dan berteraskan nilai Islam. 

 

Dapatan dan Perbincangan Kajian 

 

Jurang dalam Pendidikan Seksual Reproduktif Sedia Ada 

 

Dapatan kajian menunjukkan bahawa pelaksanaan Pendidikan Seksual Reproduktif (Sexual 

Reproductive Health Education, SRH) di Malaysia masih berhadapan dengan pelbagai 

kelemahan dari aspek kandungan, pendekatan, dan kaedah pelaksanaan. Program Pendidikan 

Kesihatan Reproduktif dan Sosial (PEERS) yang dilaksanakan dalam sistem pendidikan negara 

didapati masih bersifat fragmented kerana diserapkan merentas pelbagai subjek seperti 

Pendidikan Jasmani, Pendidikan Islam, dan Sains (Hazariah et al., 2021; Anggraini et al., 

2025). Keadaan ini menyebabkan penyampaian pendidikan seksual menjadi tidak konsisten 

serta bergantung kepada tahap pengetahuan, kesediaan, dan keselesaan guru dalam 

membincangkan topik seksualiti. 

 

Selain itu, kajian mendapati bahawa kebanyakan guru masih menghadapi kekangan budaya 

dan psikologi dalam menyampaikan pendidikan seksual secara terbuka. Faktor seperti rasa 

malu, kurang latihan profesional, dan kebimbangan terhadap sensitiviti masyarakat 

menyebabkan kandungan pendidikan seksual lebih tertumpu kepada aspek biologikal semata-

mata tanpa memberi penekanan terhadap dimensi emosi, moral, dan spiritual remaja (Fatimah 

& Rahman, n.d.; Shibuya et al., 2023). Situasi ini menunjukkan bahawa pendidikan seksual di 

Malaysia masih belum mempunyai satu kerangka standard yang benar-benar menyeluruh dan 

berorientasikan pembangunan sahsiah remaja. 

 

Di samping itu, terdapat percanggahan ideologi antara pendekatan Pendidikan Seksual 

Komprehensif (Comprehensive Sexuality Education, CSE) yang dipromosikan secara global 

dengan nilai agama dan budaya masyarakat Islam di Malaysia. Analisis terhadap beberapa 

modul pendidikan seksual mendapati bahawa pendekatan tertentu lebih menekankan konsep 

“seks selamat” dan penggunaan kontraseptif tanpa mengambil kira batas syariah serta kesucian 

institusi keluarga (Masnan et al., 2025). Pendekatan sedemikian dilihat kurang selaras dengan 

prinsip Islam yang menitikberatkan penjagaan maruah diri, kawalan hawa nafsu, dan 

pemeliharaan keturunan melalui institusi perkahwinan yang sah. 

 

Kekurangan pendekatan yang berasaskan nilai ini turut menyebabkan sebahagian remaja 

mendapatkan maklumat berkaitan seksualiti daripada sumber yang tidak sahih seperti internet, 

media sosial, dan rakan sebaya. Pendedahan tanpa kawalan terhadap pornografi dan budaya 

seksual bebas akhirnya meningkatkan risiko salah faham terhadap konsep seksualiti serta 

mendorong kepada pembentukan tingkah laku seksual yang tidak sihat (Andamon et al., 2025). 

Oleh itu, dapatan kajian ini menunjukkan bahawa pendidikan seksual reproduktif di Malaysia 

masih memerlukan satu pendekatan yang lebih holistik dengan mengintegrasikan dimensi 

kesihatan, psikologi, spiritual, dan moral secara seimbang. 

 

 Elemen Maqasid Syariah dalam Pendidikan Seksual Reproduktif 

 

Dapatan kajian menunjukkan bahawa integrasi Maqasid Syariah dalam pendidikan seksual 

reproduktif berpotensi menjadi asas kepada pembentukan kerangka pendidikan yang lebih 

holistik dan berorientasikan pembangunan insan. Prinsip Maqasid Syariah yang merangkumi 

pemeliharaan agama (hifz al-din), nyawa (hifz al-nafs), akal (hifz al-‘aql), keturunan (hifz al-

nasl), dan harta (hifz al-mal) menyediakan asas etika dan moral yang relevan dalam menangani 

cabaran seksualiti remaja masa kini. 

 

Elemen hifz al-din menekankan kepentingan pendidikan agama dalam membentuk kawalan 

diri, kesedaran moral, dan penjagaan maruah diri dalam kalangan remaja. Pendidikan seksual 

yang berasaskan prinsip ini membantu remaja memahami batas pergaulan, kepentingan 

menjaga kehormatan diri (‘iffah), serta tanggungjawab menjauhi tingkah laku yang boleh 

membawa kepada kerosakan akhlak dan perzinaan (Masnan et al., 2025). 

Selain itu, elemen hifz al-nafs memberi penekanan terhadap perlindungan nyawa dan 

kesejahteraan fizikal serta mental remaja. Dalam konteks pendidikan seksual reproduktif, 

prinsip ini berkait rapat dengan usaha mencegah kehamilan luar nikah, pengguguran tidak 

selamat, serta penyebaran penyakit jangkitan seksual seperti HIV/AIDS yang boleh 

mengancam kesejahteraan hidup remaja (Mustafa et al., n.d.). Pendekatan ini menunjukkan 

bahawa pendidikan seksual bukan sekadar membincangkan aspek biologikal, tetapi turut 

melibatkan tanggungjawab menjaga keselamatan diri dan kesejahteraan psikososial. 

 

Seterusnya, hifz al-‘aql memfokuskan kepada pemeliharaan akal daripada pengaruh negatif 

seperti ketagihan pornografi dan budaya seksual bebas yang boleh merosakkan perkembangan 

emosi, pemikiran, dan tingkah laku remaja (Mardhatillah, 2025). Pendidikan seksual yang 

berkesan perlu membantu remaja membina pemikiran yang rasional, kemampuan membuat 

keputusan secara matang, serta kawalan diri berdasarkan nilai moral dan agama. 

 

Dalam masa yang sama, prinsip hifz al-nasl menekankan kepentingan pemeliharaan keturunan 

dan institusi keluarga melalui hubungan yang sah menurut syariah. Pendidikan seksual 

reproduktif perlu memberi kefahaman bahawa kehamilan luar nikah, pembuangan bayi, dan 

hubungan seksual bebas bukan sahaja memberi kesan kepada maruah diri dan kesihatan mental 

remaja, malah boleh menjejaskan kesejahteraan institusi keluarga dan masyarakat secara 

keseluruhan (Fatimah & Rahman, n.d.). 

 

Akhir sekali, elemen hifz al-mal memberi perhatian terhadap perlindungan remaja daripada 

eksploitasi seksual komersial seperti budaya “sugar baby”, pelacuran, dan pemerdagangan 

manusia (Masruroh & Mahmutarom, 2024). Pendidikan seksual reproduktif yang berasaskan 

Maqasid Syariah perlu membentuk kesedaran tentang nilai diri, tanggungjawab ekonomi, serta 

implikasi sosial dan perundangan yang berkaitan dengan eksploitasi seksual. 

 

Secara keseluruhannya, kelima-lima elemen Maqasid Syariah ini saling melengkapi dalam 

membentuk pembangunan sahsiah remaja yang lebih seimbang dari aspek spiritual, emosi, 

sosial, dan intelektual. Pendekatan ini bukan sahaja membantu mengurangkan tingkah laku 

seksual berisiko, malah berpotensi melahirkan generasi remaja yang mempunyai jati diri, 

kawalan moral, dan kesejahteraan psikososial yang lebih kukuh. 

 

Keperluan Pembinaan Kerangka Pendidikan Seksual Reproduktif Berasaskan Maqasid 

Syariah 

 

Berdasarkan dapatan kajian, pembangunan kerangka Pendidikan Seksual Reproduktif 

berasaskan Maqasid Syariah merupakan satu keperluan yang mendesak dalam usaha 

menangani peningkatan gejala sosial dan krisis moral dalam kalangan remaja berisiko di 

Malaysia. Pendekatan pendidikan seksual sedia ada yang terlalu menumpukan kepada aspek 

pencegahan risiko dan kesihatan fizikal dilihat masih belum mencukupi untuk membentuk 

kawalan diri serta pembangunan sahsiah remaja secara menyeluruh (Masnan et al., 2025). 

 

Kajian ini mendapati bahawa pendekatan berbentuk hukuman dan disiplin semata-mata tidak 

memadai untuk mengurangkan penglibatan remaja dalam tingkah laku seksual berisiko. 

Sebaliknya, satu pendekatan pendidikan yang mengintegrasikan elemen psikospiritual Islam, 

pembangunan emosi, dan psikologi perkembangan remaja lebih diperlukan dalam membantu 

membina identiti diri dan daya tahan moral remaja (Huda Zaim et al., 2020). Pendekatan ini 

mampu menjadikan pendidikan seksual sebagai medium pembentukan sahsiah dan 

kesejahteraan insan, bukan sekadar mekanisme kawalan sosial. 

 

Selain itu, pembinaan kerangka pendidikan seksual reproduktif berasaskan Maqasid Syariah 

juga penting bagi memastikan kandungan pendidikan seksual di Malaysia lebih selaras dengan 

nilai agama dan budaya masyarakat tempatan. Tanpa satu kerangka yang jelas dan sistematik, 

remaja berisiko terdedah kepada dualiti maklumat antara pendidikan formal yang bersifat 

konservatif dan pengaruh media sosial yang lebih liberal, sekali gus mewujudkan kekeliruan 

identiti dan konflik moral dalam kalangan remaja. 

 

Sehubungan itu, kajian ini mencadangkan pembangunan satu kerangka pendidikan seksual 

reproduktif berasaskan Maqasid Syariah yang mengintegrasikan elemen perlindungan agama, 

akal, nyawa, keturunan, dan maruah diri secara menyeluruh. Kerangka ini diharapkan dapat 

menjadi panduan kepada pendidik, ibu bapa, pembuat dasar, dan institusi berkaitan dalam 

membangunkan modul pendidikan seksual yang lebih holistik, beretika, dan relevan dengan 

konteks masyarakat Islam di Malaysia. 

 

Berdasarkan analisis literatur dan perbincangan kajian, satu kerangka konseptual Pendidikan 

Seksual Reproduktif berasaskan Maqasid Syariah bagi remaja berisiko di Malaysia 

dicadangkan seperti dalam Rajah 1. Kerangka ini mengintegrasikan elemen Maqasid Syariah 

dengan pendekatan pendidikan seksual holistik bagi membentuk pembangunan sahsiah, 

kawalan diri, dan kesejahteraan remaja secara menyeluruh. 

Rajah 1: Kerangka Konseptual Pendidikan Seksual Reproduktif Berasaskan Maqasid 

Syariah bagi Remaja Berisiko di Malaysia 
Sumber: Penulis 

 

Rajah 1 menunjukkan hubungan antara cabaran sosial remaja, elemen Maqasid Syariah, 

strategi pendidikan, dan hasil pembangunan sahsiah remaja yang diharapkan melalui 

pelaksanaan pendidikan seksual reproduktif berasaskan nilai Islam. Kerangka ini menekankan 

bahawa pendidikan seksual tidak seharusnya tertumpu kepada aspek biologikal semata-mata, 

tetapi perlu melibatkan dimensi spiritual, psikologi, sosial, dan moral secara holistik. 

 

Implikasi Kajian 

 

Kajian ini memberikan beberapa implikasi penting kepada pembangunan pendidikan seksual 

reproduktif di Malaysia, khususnya dalam konteks remaja berisiko. Dari sudut akademik, 

kajian ini menyumbang kepada pengembangan wacana pendidikan seksual reproduktif Islamik 

melalui integrasi prinsip Maqasid Syariah dalam pembangunan kerangka pendidikan yang 

lebih holistik dan berorientasikan pembangunan sahsiah. 

Dari sudut praktikal, kerangka yang dicadangkan boleh dijadikan panduan oleh institusi 

pendidikan, guru, ibu bapa, dan agensi berkaitan seperti Kementerian Pendidikan Malaysia 

(KPM), Jabatan Kemajuan Islam Malaysia (JAKIM), dan Jabatan Kebajikan Masyarakat 

(JKM) dalam membangunkan modul pendidikan seksual yang lebih beretika dan sesuai dengan 

nilai masyarakat Islam di Malaysia. 

 

Selain itu, kajian ini turut memberi implikasi kepada pembangunan program intervensi 

psikospiritual dan kaunseling Islam bagi membantu remaja berisiko membina kawalan diri, 

kesejahteraan emosi, dan identiti diri yang positif. Pendekatan yang berasaskan Maqasid 

Syariah juga berpotensi membantu mengurangkan stigma terhadap pendidikan seksual dengan 

menjadikannya sebagai sebahagian daripada usaha pembentukan sahsiah dan kesejahteraan 

remaja secara menyeluruh. 

 

Secara tidak langsung, kajian ini diharapkan dapat menyumbang kepada pembangunan dasar 

pendidikan seksual reproduktif yang lebih sistematik, inklusif, dan selaras dengan keperluan 

masyarakat Islam kontemporari di Malaysia. 

 

Kesimpulan 

 

Pendidikan seksual reproduktif merupakan satu keperluan penting dalam usaha menangani 

peningkatan gejala sosial dan tingkah laku seksual berisiko dalam kalangan remaja di Malaysia. 

Walaupun pelbagai inisiatif seperti Pendidikan Kesihatan Reproduktif dan Sosial (PEERS) 

telah diperkenalkan dalam sistem pendidikan negara, pelaksanaannya masih berhadapan 

dengan pelbagai kelemahan dari aspek pendekatan, kandungan, dan integrasi nilai agama serta 

pembangunan sahsiah remaja. Pendekatan sedia ada yang lebih tertumpu kepada aspek 

biologikal dan pencegahan risiko semata-mata didapati masih belum mampu membentuk 

kawalan diri, identiti moral, dan kesejahteraan psikososial remaja secara menyeluruh. 

 

Dalam konteks ini, Maqasid Syariah dilihat mempunyai potensi yang signifikan sebagai asas 

kepada pembangunan pendidikan seksual reproduktif yang lebih holistik dan berorientasikan 

pembangunan insan. Prinsip pemeliharaan agama (hifz al-din), nyawa (hifz al-nafs), akal (hifz 

al-‘aql), keturunan (hifz al-nasl), dan harta (hifz al-mal) bukan sahaja berfungsi sebagai 

panduan syariah, malah turut membentuk kerangka etika dan moral dalam membantu remaja 

memahami seksualiti secara lebih bertanggungjawab, beradab, dan selaras dengan fitrah 

manusia. 

 

Kajian ini berjaya mengenal pasti jurang dalam pelaksanaan pendidikan seksual reproduktif 

sedia ada serta mencadangkan satu kerangka konseptual Pendidikan Seksual Reproduktif 

berasaskan Maqasid Syariah bagi remaja berisiko di Malaysia. Kerangka yang dicadangkan 

mengintegrasikan dimensi spiritual, psikologi, sosial, dan moral melalui pendekatan 

pendidikan yang lebih sistematik, beretika, dan relevan dengan konteks masyarakat Islam di 

Malaysia. Pendekatan ini diharapkan dapat membantu membentuk jati diri remaja yang lebih 

kukuh, meningkatkan kawalan tingkah laku seksual, serta memperkukuhkan kesejahteraan 

emosi dan sosial dalam kalangan remaja. 

 

Selain itu, kajian ini turut memberi implikasi penting kepada institusi pendidikan, keluarga, 

pembuat dasar, dan agensi berkaitan dalam membangunkan modul pendidikan seksual yang 

lebih holistik dan berasaskan nilai Islam. Kerangka ini juga berpotensi dijadikan asas kepada 

pembangunan program intervensi psikospiritual, latihan guru, dan dasar pendidikan seksual 

reproduktif yang lebih selaras dengan keperluan masyarakat Islam kontemporari. 

 

Walau bagaimanapun, kajian ini bersifat konseptual dan tidak melibatkan pengujian empirikal 

terhadap kerangka yang dicadangkan. Oleh itu, kajian lanjutan berbentuk empirikal 

dicadangkan bagi menilai keberkesanan kerangka ini dalam konteks sekolah, institusi 

pemulihan remaja, dan program intervensi komuniti. Kajian masa hadapan juga boleh 

memfokuskan kepada pembangunan modul pendidikan seksual reproduktif berasaskan 

Maqasid Syariah serta pembinaan instrumen pengukuran yang sesuai bagi menilai tahap 

keberkesanan pelaksanaannya dalam kalangan remaja berisiko di Malaysia. 

